
Ди къуэш республикэхэм

«Адыгэ псалъэ» га-
зе тыр зыIэрыхьэну 
 хуейхэм хъыбар фыдо-
гъащIэ - накъыгъэм 
(майм) къы щы щIэ-
дзауэ ар къевгъэхьын 
папщIэ Iэ щыщIэвдз 
 хъу нущ Урысей   пощ-
   тым и дэтхэнэ Iуэху-
щIапIэми.

Дызэрыт 2022 гъэм и 
япэ илъэс ныкъуэм 
иужь мази 2-м «Адыгэ 
псалъэ» газетым и уа-
сэщ:

унэм ныфхуахьыну 
фыхуеймэ - сом 241-рэ 
кIэ пIейкIэ 60-рэ;

фэ езым пощтым 
къыщыфщтэжынумэ - 
сом 220-рэ.

Осетие Ипщэм и жэрдэмыр даIыгъ



рэ къихьащ), «Лъэпкъ зэгу хьэ-
ныгъэ» партым и уна фэщI Марин 
Ле Пен  (процент 23,41-рэ) сы мэщ.

Фигу къэдгъэкIыжынщи, а къэра-
лым 2017 гъэм щызэхэта президент 
хэ хы ныгъэхэм я етIуанэ Iыхьэми 
щызэпеуар ахэрщ. Макрон хэха-
кIуэ хэм я процент 66,1-м, Ле Пен 
процент 33,9-м Iэ хуа Iэтат.

Мэлыжьыхьым и 12, гъубж

ЦIыхум хьэршым япэу  лъагъуэ 
щыхиша дунейпсо махуэу ООН-м 
игъэуващ

Авиацэмрэ космонавтикэмрэ я 
дунейпсо махуэщ.

1961 гъэм Гагарин Юрий «Байко-
нур» щаутIыпща «Восток» кхъухьым 
ису дунейм щыяпэу хьэршым лъэ-
тащ.

1929 гъэм къалъхуащ публицист, 
КъБР-м щэнхабзэмкIэ щIыхь зиIэ и 
лэжьакIуэ КIумыхъу Жылэбий.

1942 гъэм къалъхуащ тхакIуэ, пуб-
лицист Къущ хьэунэ Алексей.

Дунейм и щытыкIэнур
«pogoda.yandex.ru» сайтым зэри-

тымкIэ, Налшык уфауэ щыщытынущ, 
уэшх къыщешхынущ. Хуабэр махуэм 
градус 11 - 13, жэщым градуси 5 - 6 
щыхъунущ.

Мэлыжьыхьым и 13, бэрэжьей

Гъуазджэм, щэнхабзэм я лэ-
жьакIуэхэм защIэзыгъакъуэм, пса-
пащIэм и махуэр Урысейм щагъэ-
лъапIэ

1517 гъэм Каир щаукIащ мамлюкы-
дзэм и дзэпщ ин Ал-Ашраф Тумэн-
бей.

1905 гъэм къалъхуащ адыгэ узэ-
щIакIуэ, IуэрыIуатэдж ГъукIэ мыхъу 
Iэбубэчыр.

Дунейм и щытыкIэнур
«pogoda.yandex.ru» сайтым зэри-

тымкIэ, Налшык уфауэ щыщытынущ, 
пIалъэ-пIалъэкIэрэ уэшх къыщешхы-
нущ. Хуабэр махуэм градуси 8 - 9, 
жэщым градуси 4 - 6 щыхъунущ.

Iэм къыхэкIыу урыс-адыгэ фило-
логием къытеувыIащ. И насып 
 кърихьэкIри, еджэурэ журналис-
тикэ унэтIыныгъэ иIэу ящIащ, «Фи-
лолог, литературэ лэжьакIуэ» жи-
Iэу иту а курсым щеджахэм дип-
ломыр къратыжат. 

Къущхьэунэ Алексей 1961 гъэм 
щегъэжьауэ и тхыгъэхэр дунейм 
къытохьэ. Ахэр щIэх-щIэхыурэ тра-
дзэрт «Смена», «Дон», «Сельская 
молодежь», «Знаменосец», «Лите-
ратурная Кабардино-Балкария» 
журналхэм, нэгъуэщIхэми. Къущ-
хьэунэр ТхакIуэхэм я союзым 1979 
гъэм, Журналистхэм я зэгухьэны-
гъэм 1972 гъэм къыщыщIэдзауэ 
 хэтащ.

1966 - 1972 гъэхэм район, рес-
публикэ газетхэм, телевиденэм, 
ВЛКСМ-м и обкомым щылэжьащ. 
1972 - 1976 гъэхэм «Советская моло-
дежь» газетым и редактору щытащ. 
ИужькIэ КПСС-м и ЦК-м и парт 
школ нэхъыщхьэр къиухри, 1978 - 
1982 гъэхэм Къэбэрдей-Балъкъэр 
обкомым и инструктор, отделым и 
унафэщIым и къуэдзэ къалэнхэр 
игъэзэщIащ. 1982 гъэм щегъэжьа-
уэ республикэм телевиденэмрэ ра-
диомкIэ и къэрал комитетым и 
 тхьэмадэм и къуэдзэщ. 1987 гъэм 
ар ягъэуващ Литфондым и Къэ-
бэрдей-Балъкъэр къудамэм и 
унафэщIу. Къэбэрдей-Балъкъэ-
рым урысыбзэкIэ тхэ тхакIуэхэм я 
зэгухьэныгъэм 1994 - 1995 гъэхэм и 
унафэщIщ. Къэрал Думэм и депу-
татым и дэIэпыкъуэгъуу щытащ, ди 
республикэм ЩэнхабзэмкIэ и ми-
нистерствэм и къудамэм и уна-
фэщIу пенсэм кIуэху лэжьащ. 

Узыпэрыта къулыкъухэм сыт 
хуэдэр нэхъ къахэбгъэщхьэхукIрэ, 
жысIэу Алексей дэсщIа интервьюм 
сыщыщеупщIам, зы дакъикъи мы-
гупсысэу жэуап къызитат: «Зыми 
пэсщIыркъым «Советская моло-
дежь» газетым сыщыщылэжьа 
илъэсхэр. Абы лъэпощхьэпо куэди 
къыщызэднэкIащ, ди гур зыгъэза-
гъэ Iэджи щытлъэгъуащ, кIыхьу а 
псом я гугъу тщIынкъым. ТIэкIу 
лъэныкъуэкIэ къыщыт хуэдэу 
 къып щыхъуми, редакцэм сызэры-
щы лэ жьам мащIэ куэдми епхащ 

Зыгъэхьэзырар
ЖЬЭКIЭМЫХЪУ Маринэщ.

 

Псымрэ  мафIэмрэ  IэубыдыпIэншэщ.
Лъэпкъ Iущыгъэ:

Дунейм щыхъыбархэр

ЗэIущIэхэр                                                          Гъуэгухэр                                                                 Фэеплъ                                                                   Махуэгъэпс

Дагъыстэн Республикэм и Жылагъуэ 
палатэм хэт, «Дагестанская газета»-м и 
лэжьакIуэ  Мурзаев Абса литдин зи пашэу 
а гъунэгъу щIыналъэм къикIа IэщIагъэлI 
гупым иджыблагъэ яхуэзащ  «КъБР- 
Медиа» къэрал Iуэху щIа пIэм и унафэ-
щIым и къуэдзэ Холаев Темырлан, ди 
 республикэм къы щыдэкI газетхэм я ре-
дактор нэхъыщ хьэхэу Бжьахъуэ Ранетэ 
(«Кабардино-Балкарская  правда»), Жы-
ласэ Заурбэч («Адыгэ псалъэ»), Конаков 
Хьэсэн («Заман») сымэ. Зэхуэсым и уты-
ку къыщаIэтащ щIыналъэхэм щып сэухэм 
я анэ дэлъхубзэхэр, тхыдэ щIэинхэр, хаб-
зэмрэ щэнхабзэмрэ хъума  хъунымкIэ, 
лъэпкъ хэм яку дэлъ зэхущы тыкIэхэр 
егъэфIэкIуэным хуэунэ тIауэ хъыбаре-
гъащIэ IэнатIэхэм зэфIагъэкI лэжьы-
гъэхэр. 

ДАГЪЫСТЭН щIыналъэм лъэпкъыбзэ -
хэр  хъума зэрыщыхъумрэ а Iуэхум хэлъ 
 гугъуехьхэмрэ зэхуэсым щытепсэлъыхьащ 
ар къызэIузыха Мурзаев Абсалитдин. Абы 
зэрыжиIамкIэ, гупыр республикэм къызэ-
рыкIуам щхьэусыгъуэ хэхаи иIэщ: Кавказ 
Ищхъэрэ федеральнэ  щIыналъэм хыхьэ 
 субъектхэм я нэхъыбапIэм а Iуэхугъуэхэр 
тэрэзу зэфIэхынымкIэ Къэбэрдей-Балъ-
къэрыр щапхъэ яхуо хъури аращ. 

- Ди республикэм щыпсэу лъэпкъхэм 
ящы щу 14-р нэхъ инщ. Апхуэдэхэщ авархэр, 
агулхэр, даргинхэр, къумыкъухэр, лез гин-
хэр, лакхэр, татхэр, табасаранхэр, нэгъуей-
хэр, рутулхэр, цахурхэр, шэшэнхэр.  А 
лъэпкъ 14-ми я анэдэлъхубзэхэмкIэ ди 
 щIы налъэм къыщыдокI газетхэр, дэтхэ-
нэми урысыбзэкIэ напэкIуэцI гуэдзэн и 
 гъусэу, - жиIащ Мурзаевым. - АтIэми, анэ - 
д элъ хубзэхэмкIэ Iуэхур зэрыщытым уеп лъ-
мэ, нэрылъагъу мэхъу ди щIыпIэр лъэпкъ-
хэр «щызэхэткIухь лэгъупышхуэу» зэры щы-
тыр. Ди цIыхухэм я нэхъыбапIэр зэры зэп- 
са лъэр урысыбзэщ, я анэдэлъхубзэр   
IэщIыб ящIу. Апхуэдэ щытыкIэм уимы-
гъэгузавэу къанэркъым икIи урегъэгуп-
сыс:  «ХъыбарегъащIэ IэнатIэхэм лъэп-
къыб зэхэр хъумэным теухуауэ нэхъыбэ 
яхузэ фIэкIыну пIэрэ?» - жыпIэу. 

А Iуэхум зэреплъхэр зэхуэсым къыщагъэ-
нэIуащ абы зыкърезыгъэхьэлIа псоми.       
Конаков Хьэсэн зэрыжиIамкIэ, Дагъыс-
тэным къикIа хьэщIэхэр зытекIухьа Iуэху-
гъуэм ди республикэм щыпсэу хэкупсэхэ ри 
егъэ пIейтейри, Iуэхур нэхъ тэрэз  хъунымкIэ 
хэкIы пIэхэр къалъыхъуэ зэ пытщ. 

- Къэбэрдей-Балъкъэрым къыщыдокI 
жы  лагъуэ-политикэ газетхэр. АдыгэбзэкIэ, 
балъкъэрыбзэкIэ, урысыбзэкIэ дунейм 
къытохьэ «Адыгэ псалъэ», «Заман», «Ка-
бар дино-Балкарская правда» газетхэр. 
Абыхэм я электрон къыдэкIыгъуэхэри 
щхьэхуэу щыIэщ. КъинэмыщIауэ, къыдокI 
щIыналъэм ис щIалэгъуалэмрэ бзылъху-
гъэхэмрэ нэхъыбэу ятегъэщIахэу «Моло-
дежка», «Горянка» хуэдэхэр. Район газет 
псоми анэдэлъхубзэкIэ напэкIуэцI щхьэ-
хуэхэри ящIыгъущ. Журналхэм я гугъу 
тщIымэ, диIэщ адыгэбзэкIи, балъкъэрыб-
зэкIи, урысыбзэкIи къыдэкI литературэ 
 журналхэу «Iуащхьэмахуэ», «Минги Тау», 
«Литературная Кабардино-Балкария». 
НыбжьыщIэхэм папщIэ тхыгъэхэр щагъэ-
хьэзыр «Нур», «Нюр», «Солнышко» сабий 
журналхэм, - къыхигъэщащ Кона ковым. - 
Зи гугъу сщIа къыдэкIыгъуэхэм ящыщ дэт-
хэнэми Интернетым напэ кIуэцIхэр щиIэщ. 
Апхуэдэ щIыкIэкIэ ды хущIокъу ди щIына-
лъэм къэралыбзэу  щагъэувахэр тхъумэну, 
зедгъэужьыну, къытщIэхъуэ щIэблэхэм я 
анэбзэхэр яIу рылъу къэдгъэтэджыну. 

Анэдэлъхубзэр хъумэным гулъытэ хэха 
дапщэщи хуэзыщI «Адыгэ псалъэ» газе-
тым Iуэхур зэрызыщытеублам тригъащIэу, 
зэIущIэм къыщыпсэлъащ Жыласэ Заур-
бэч. Абы къыхигъэщащ дуней псом щызэ-
лъащIыса Интернетым и Iэмалхэри къагъэ-
сэбэпу, абыи адыгэ сайтхэр зэры щы ла-
жьэр. АдыгэбзэкIэ ди республикэм 
къыщыдэкI газет закъуэм укъыщеджэ-
фынущ а сайтхэм, ущыпсэу щIыналъэрэ 
къэралрэ емылъытауэ. «Адыгэ псалъэ»  

Гъатхэ псыхьэлыгъуэхэм хуэхьэзырщ федеральнэ автомо-
биль гъуэгухэм я управленэм и «Кавказ» федеральнэ кIэзонэ 
IуэхущIапIэм и лэжьакIуэ 450-рэ техникэ 230-рэ. 

СТАВРОПОЛЬ КРАЙМ, Къэбэрдей-Балъкъэр, Къэрэшей-Шэр-
джэс, Осетие Ищхъэрэ - Алание, Ингуш, Дагъыс тэн республикэхэм 
я феде ральнэ гъуэгухэм автомобилхэр шынагъуэншэрэ   зэ пыуншэу 
 щызекIуэфын щхьэкIэ псыдзэм пэщIэт комиссэ къызэ рагъэпэ-
щащ. Шынагъуэншагъэм кIэлъыплъыну, гъуэгум  уэш хыпсыр 
 телъадэрэ зэран хуэхъумэ,ныкъусаныгъэхэр ягъэ  зэкIуэжыну бри-
гадэ 54-рэ щыIэнущ, зыхуеину Iэмэпсымэрэ тех никэкIэ зэпэщу.

Я нэIэ трагъэтщ псыдзэр нэхъ зыхуэлъэ автомобиль гъуэгуу 21-м, 
километр 40 хуэдиз зыубыдым. Къэрэшей-Шэрджэсым и 155-нэ 
трассэм, Черкесск - Домбай гъуэгум, апхуэдэуи, Архъыз хуэкIуэм-
рэ Абхъазым и гъунапкъэм уезышалIэмрэ шынагъуэ къыщы-
хъурейуэ гъуэгу Iыхьэ 12 щыIэщ, псори зэхэту километр 32-рэ я 
кIыхьагъыу. Абыхэм нэмыщI, апхуэдэ гъуэгу IыхьиплIыр Осетие 
 Ищхъэрэм, Транскамым деж хуэзэу, тIур Ставрополь крайм, 
 Дагъыстэным, Шэшэным, Къэбэрдей-Балъкъэрым - зырыз щыIэщ. 
Мы махуэхэм абдежхэм ятIэпсхэр щызэтрихьэу иIэ  гъуэгу дэд-
зыхыпIэхэмрэ хьэкхъуафэхэмрэ ягъэкъабзэ. 

Псыежэххэм лъахъшэIуэу телъ лъэмыж 51-м я щытыкIэр зрагъэ-
лъэгъуащ. Абыхэм я нэхъыбэр Ставрополь краймрэ (22-рэ), Да-
гъыстэнымрэ (13) хуозэ. ЛъэмыжщIагъхэм щыIэ псыжапIэхэмрэ 
бжьа мийхэмрэ ягъэкъабзэ, псым и кууагъыр къызэрапщхэр 
ягъэув. 

«Кавказ» упрдор ФКУ-м и диспетчер IэнатIэм махуэ къэс къе-
пщытэ псыдзэр нэхъ зытелъэдэрей автомобиль гъуэгухэр, лъэ-
мыжхэр, псы  зрикIуэ бжьамийхэр. Ахэр япыщIащ Урысейм и                 
МЧС-м и Ипщэ щIыналъэ центрым щытыкIэ гугъухэмкIэ и управ-
ленэм,  Гидрометеорологиемрэ дыкъэзыухъуреихь дунейм кIэ-
лъып лъынымкIэ зи гугъу тщIы щIыналъэхэм щыIэ IуэхущIапIэхэм. 

Федеральнэ гъуэгум псы къытелъэдауэ е псыдзэм ехьэлIа нэ-
гъуэщI шынагъуэ къэхъуауэ фрихьэлIэмэ, «Кавказ» упрдор ФКУ-м 
и диспетчер IэнатIэм хъыбар евгъащIэ мы телефонымкIэ:         
7(8793)33-11-59. 

НАФIЭДЗ  Мухьэмэд.

Сом мелард 273,4-кIэ 
хагъахъуэ

Урысейм и Правительствэм и Гъэ-
тIылъыгъэ фондыр сом мелард 
273,4-кIэ нэхъыбэ ящIынущ.

ПУТИН Владимир ид жыб лагъэ Iэ 
щIи дзащ 2022 гъэм и бюджетхэр 
гъэзэ щIэным теухуа законым. Абы 
ипкъ иткIэ Правительствэр хуитщ, 
экономикэм и щытыкIэр зыхуэдэм 
елъытауэ, ГъэтIылъыгъэ фондыр 
 нэхъ зытегъэкIуэдапхъэу къилъытэр 
езым иубзыхужыну. 

А ахъшэр мы гъэм тра гъэ кIуэдэну    
я мурадщ  сан кцэхэм я зэран нэхъ 
зэкIа IэнатIэхэм я Iуэхухэр зэтеу-
хуэжыным. Илъэс  кIуам фондым и 
мылъкур пенсионерхэмрэ илъэси-
хым  къыщыщIэдзауэ илъэс 18-м нэс 
сабийхэмрэ зэ тыгъуэу ахъшэкIэ 
 защIэгъэкъуэнымрэ пандемием и 
 зэманым сымаджэхэр  хущхъуэкIэ 
пщIэн шэу къызэгъэпэщынымрэ 
хуау тIыпщауэ щытащ.

Макронрэ Ле Пенрэ аргуэру 
зэпэщIэтщ

Мэлыжьыхьым и 10-м Франджым 
щекIуэкIащ  зи чэзу президент 
хэхыныгъэхэр. Абы щызэпэщIэтащ 
къэралым и унафэщI хъуну хуейуэ 
зыкъэзыгъэлъэгъуа цIыху 12.

IЭ ЗЫIЭТАХЭМ я процент 50-м 
щIигъур зы кандидатми и телъхьэ 
зэрымы хъуам къыхэкIыу, а зэны-
къуэкъум адэкIи пащэнущ. Етхуанэ 
Франджы республикэм и унафэщI 
хъу нур хэтми щызэхэкIынур мэлы-
жьыхьым и 24-рщ - аращ зытрау-
хуар етIуанэ Iыхьэр. Абы хэтынур 
хэ хыпIэхэм екIуэлIахэм я 
 нэ  хъыбапIэр зи телъ хьэ хъуа хэрщ - 
къэралым и иджырей президент 
Макрон Эммануэль (процент 27,6-

Къэбэрдей-Балъкъэрыр 
щапхъэ яхуохъу

 газетыр махуэ къэс къыдокI электрон 
 жыпхъэми иту. 

- КъинэмыщIауэ, фIыгъуэшхуэщ тау рыхъ 
цIэрыIуэхэм ящыщ куэдым хэт, ди   сабий- 
хэм фIыуэ ялъагъу лIыхъужьхэри адыгэб-
зэкIэ «зэрагъэпсэлъар». Апхуэдэ Iэ малхэри 
хъарзынэщ анэдэлъхубзэр ящIэу сабийхэр 
къэгъэхъунымкIэ. Ди жагъуэ зэрыхъущи, 
лъэпкъыбзэхэр ирикъуу къыщамыгъэсэбэ-
пу нэхъапэм щытар къалэхэрамэ, иджы 
 къуажэдэс сабийхэм я  нэхъыбапIэри зэ-
рызэпсалъэр къыдалъхуа анэбзэракъым, 
атIэ урысыбзэращ. Гъэ сапIэхэми еджапIэ-
хэми нэхъыбэу щызекIуэр а бзэращи, ныб-
жьыщIэхэм ар нэхъ щIэхыу къащтэ, итIанэ 
къыщагъэ сэбэп зыхэт гупми зэкIуэлIэж  
 унагъуэми. Пэжщ, урысыбзэр зэдмыгъа-
щIэу хъунукъым: аращ дуней псом дазэ-
рыхэтыр. АтIэми лъэпкъыу дыкъезыгъэ-
лъытэ ди анэдэлъхубзэр ящIэнри, ар гъа-
щIэм  къыщагъэсэбэпынри Iэмал зимы-
Iэщ, - жиIащ Жыласэм. - Лъэпкъым и 
блэкIари  и нобэри къэзыгъэлъагъуэу, и 
тхы дэр,  хабзэр, щэнхабзэр къэкIуэну щIэб-
лэхэм яхуэзыхъумэу щыIэр, шэч хэмылъу, 
абы и бзэращи, сыт щыгъуи ди гулъытэ 
хуэны къуэщ ар. Зи бзэм хуэсакъ лъэпкъ-
ращ къэкIуэну дахэ зиIэри, щIэблэ узыншэ 
къы зыщIэхъуэнури, дызэрыт зэман гугъум 
текIуэнури. 

Абы и псалъэм пищэу, утыку кърахьа 
IуэхугъуэмкIэ иIэ еплъыкIэхэр къигъэнэ-
Iуащ Бжьахъуэ Ранетэ. 

- Анэдэлъхубзэм хуащI пщIэмрэ гулъы-
тэмрэ къыщежьэр унагъуэращ. Нэхъ па-
сэIуэу сыздыIута IэнатIэм, Дзэлыкъуэ 
 щIы налъэм къыщыдэкI район газетым, 
 нэхъ IупщIу, Iэгум илъым ещхьу, нэрылъа-
гъу щыхъуащ икIи щызыхэсщIащ анэ-      
дэлъ хубзэр  хъумэным и Iуэхум хэлъ 
лъэпощ хьэпохэр. «Адыгэбзэм Балъкъыпс 
уфIимыхыну» къалъытэу, адыгэ унагъуэ-
хэм я адэ-анэхэм я бынхэр пэIэщIэ ящI 
 анэ дэлъхубзэр джыным. Апхуэдэ Iуэху еп -
лъы кIэхэр щымащIэкъым дэнэкIи, дэтхэ-
нэми иIэжщ езым и «Балъкъыпс», - жиIащ 
 Бжьахъуэм. - СызэригугъэмкIэ,  дэтхэнэ ба-
лигъми къыгуроIуэ зи бзэр зыфIэкIуэд 
лъэпкъым къэкIуэну зэримыIэр,  ауэ щы-
хъукIэ а анэбзэм и лъабжьэр быдэу щы-
гъэтIылъын хуейр унагъуэращ, ар зыщIэн 
хуейри адэ-анэращ, адэшхуэ-анэш хуэ-
хэращ. Абыхэм къакIэлъокIуэ гъэсапIэ-
хэмрэ еджапIэхэмрэ бзэмкIэ я IэщIагъэлI-
хэр, щIэныгъэлIхэр, жылагъуэр. Мы хьэ-
нэшхуэ иIэщ анэдэлъхубзэр хъумэным,         
абы зегъэужьыным игъуэт къэрал гулъытэ-
ми. 2022 гъэр Урысей Федерацэм щыпсэу 
лъэпкъхэм я щэнхабзэ щIэиным и илъэсу 
ягъэуващ. Ар Iэмал хъарзынэщ унагъуэ - 
еджапIэ (гъэсапIэ) - жылагъуэ  зэгухьэныгъэ 
- къэрал унафэ зэпыщIэ ныгъэм хэт псоми 
лъэпкъ мыхьэнэ зиIэ а Iуэхум гу лъедгъэ-
тэнымкIэ, дэри абы  нэхъ жыджэру ды-
хуэлэжьэнымкIэ. 

Лъэпкъыбзэхэр хъума хъун, абыхэм нэхъ-
ри зегъэужьын папщIэ лэжьыгъэ куп щIа-
фIэхэр щIыналъэм зэрыщызэфIахым и 
 гугъу ищIащ Холаев Темырлан. Республи-
кэм и хъыбарегъащIэ IэнатIэхэм я зэ-
фIэкIхэр а Iуэхугъуэм зэрыхуагъэпсым, ап-
хуэдэуи абы къыпэкIуэ фIыхэм хьэ щIэхэм 
яхутепсэлъыхьащ ар, щапхъэри къихьыжу. 

Зэхаха псори яфIэхьэлэмэтащ зэIу -       
щIэм хэтахэу УФ-м и ТхакIуэхэм я зэгухьэ-
ныгъэм хэт, усакIуэ, литературэ лэ жьа -       
кIуэ, «Бабаюртовские вести» газетым и кор-
респондент Сулеймановэ Заремэ, Да-
гъыстэным и Карабудахкент районым 
къы щыдэкI «Будни района» щIыпIэ га зетым 
и редактор нэхъыщхьэм и къуэдзэ Самадов 
Багаудин, РАН-м и Дагъыстэн щIэныгъэ 
центрым IуэрыIуатэмкIэ и къу дамэм и 
унафэщI, Дагъыстэн къэрал  университетым 
и доцент Султанмурадов Агарагим сымэ. 
Абыхэми я Iуэху еплъы кIэхэр къаIуэтащ икIи 
фIыщIэ ящIащ ди республикэм и хъыбар-
егъащIэ IэнатIэхэм анэдэлъхубзэм зегъэу-
жьынымкIэ щы зэ фIагъэкI Iуэхугъуэхэм зэ-
рыщагъэ гъуэзам щхьэкIэ. 

КЪАРДЭН  Маритэ.
Сурэтхэр  Къарей Элинэ трихащ.

Къущхьэунэ Алексей Шагъир и 
къуэр Тэрч районым хыхьэ Уро-
жайнэ къуажэм 1942 гъэм мэ-
лыжьыхьым и 12-м къыщалъ-
хуащ. Школ нэужьым абы къиу-
хащ ухуакIуэхэр щагъэ хьэзыру 
Налшык дэт училищэр. А IэщIа-
гъэм илъэс зыбжанэкIэ  ирилэжьа 
иужьщ Къущхьэунэр КъБКъУ-м и 
тхыдэ-филологие факультетым 
щыщIэтIысхьар. 

АЛЕКСЕЙ урысыбзэщ зэрытхэу 
щытар, абыи щхьэусыгъуэ иIэщ. 
УФ-м педагогикэ щIэныгъэхэмкIэ            
и академием къыбгъэдэкIыу 
 «Къуажэ школхэм урысыбзэр зэ-
рыщаджыр» тематикэмкIэ ар зы-
щIэс еджапIэм щылажьэрт Бэрэ-
гъун Мухьэмэд. Ди республикэм 
ЕгъэджэныгъэмкIэ и министерст-
вэм и лъэIукIэ, ар хуит ящIат Iуэху-
щIэр щагъэунэхун класс къызэри-
гъэпэщыну, дерс псори урысыб-
зэкIэ ирагъэджу. Япэ класс хъуа 
Алексеи абы хэхуащ. «Адыгэ къуа-
жэм дэнэкIи щызэхэпх анэдэлъ-
хубзэм емыщхь урысыбзэр тфIэ-
гъэщIэгъуэнт, дызэрызэIэпишами 
пцIы хэлътэкъым. Арагъэнщ уры-
сыбзэкIэ сытхэн щIыщIэздзар», - 
игу къигъэкIыжырт абы.

Япэ дыдэу и тхыгъэ, «Поезда» 
зыфIища рассказыр, 1962 гъэм 
къы техуащ «Пионерская правда» 
газетым. ИужькIэ и IэдакъэщIэкI-
хэр «Советская молодежь» газе-
тым традзэу хуежьащ. Еянэ клас-
сыр къиухри Налшык къэкIуащ, 
 ухуакIуэ техникумым щIэтIыс-       
хьащ. ИужькIэ щеджа университе-
тым и япэ курсым щIэсу «Кабар-
дино-Балкарская правда» газетым 
тет езыгъэблагъэ тхыгъэр къилъэ-
гъуащ. МГУ-р къэзыухыу къэкIуэ-
жагъащIэ Мэлбахъуэ Елбэрд щы-
лажьэ редакцэм литературэ зэ-
гухьэныгъэ щызэхуишэсурати, абы 
кIуащ. Къущхьэунэм и рассказыр 
напэкIуэцIым и кум иту, усакIуэ 
ныбжьыщIэхэм я IэдакъэщIэкI-        
хэр абы и хъуреягъкIэ къекIуэкIыу 
газетым къытрадзауэ щытыгъащ. 

Алексей и ехъулIэныгъэхэм я 
хэкIыпIэ нэхъыщхьэ къыщIэкIынт 
егъэлеяуэ тхылъ еджэн зэры-
фIэфIыр. Етхуанэ-еханэ классхэм 
щыщIэсым школ библиотекэм 
тхылъ щIагъуэ къыщIэнатэкъым ар 
зэмыджа. «Нобэ хуэдэу сощIэж ди 
класс унафэщIу щыта Валентинэ 
Петровнэ район библиотекэм 
 псалъэу (сабийхэм ираттэкъыми) 
сы зыхуей тхылъхэр къызатыну 
зэрысхугурыIуэгъар. А бзылъху-
гъэрауэ жыпIэ хъунущ цIэ къыс-
фIэзыщари. Ди унагъуэр къы зэ-
рызэджэ Аликыр сабий жыIэкIэу 
къыщыхъури, абы пэгъунэгъу цIы-
хухъуцIэхэм хэплъэу щIидзащ. 
Горь кэм и творчествэм сызэрыди-
хьэхыр тегъэщIапIэ хуэхъуащ 
«Алек сейм» къытеувыIэнымкIэ. 
Абы щыгъуэ симыIа метрикэр 
 къеIысхащ сы-Алексейуэ», - къыз-
жиIауэ щытащ абы илъэс зыбжанэ 
ипэкIэ сыщепсэлъам. 

Тхэным гу зэрыхуищIам къы-
хэкIыу, ухуакIуэу еджа щIалэр уни-
верситетым и тхыдэ-филологие 
факультетым щIэтIысхьауэ щы-
тащ. Журналистикэрат зыхуейр, 
ауэ апхуэдэ къудамэ зэрыщымы-

ТхакIуэ, журналист Къущхьэунэ Алексей
къызэралъхурэ илъэс 80 ирокъу

къызэхъулIауэ къэслъытэ си тхы-
гъэхэри. Абыхэм ящыщу сэ къы-
хэзгъэщыну сыхуейщ «Сауна» зы-
фIэсща си романыр. Апхуэдэуи сро-
пагэ ди тхакIуэ цIэрыIуэхэу Елгъэр 
Кашиф, Мысачэ Петр, Иуан Влади-
мир, нэгъуэщIхэми я рассказхэр 
урысыбзэкIэ зэрызэздзэ кIам». 

Алексей и къалэмыпэм къы-
щIэкIащ документальнэ фильм, 
уэрэд зыбжанэм я псалъэхэр. 
Алексей и прозэ тхылъу 11 Нал-
шыкрэ Москварэ къыщыдэкIащ. 
Абыхэм ящыщщ «Год до весны» 
(1974), «Наводнение» (1979), «Ва-
гъуэбж» (1981), «Всадник на белом 
коне» (1982), «Счастливая пора» 
(1983), «Повести» (1988), «Дождь и 
солнце» (1990), «Унаут» (1990), «Са-
уна» (1993), «Лица кавказской 
 национальности и другие» (1997), 
«Зимние яблоки» (2012) тхылъхэр. 

Абы и тхыгъэхэр зэрадзэкIащ 
 абхъаз, куржы, украин, осетин, 
шэшэн, финн, венгр, румын, по-
льшэ бзэхэмкIэ. Къущхьэунэм и Iэ-
дакъэщIэкIхэм теухуа псалъэ гуа-
пэхэр жызыIахэм ящыщщ КIы-
щокъуэ А., Кулиев Къ., критикхэу 
Сокъур М., Дементьев В., Полухинэ 
Л., Алиевэ С., нэгъуэщIхэри. 

Мы тхыгъэм щIызогъу Алексей 
теухуауэ жаIа псалъэ гуапэхэм 
щыщ, ахэр хэмытмэ, абы хужы-
тIахэр ныкъуэ хъуну къызолъытэ-
ри.

 
СЭХЪУ Владимир, 2012 гъэ: 
- Къущхьэунэ Алексейрэ сэрэ ды-

зэ роцIыху дызэрысабийрэ, илъэс 
зы тIущкIэ сэ нэхърэ нэхъыщIэми, 
зы къуажэ школщ тIуми къэдухар. 

И ныбжьэгъухэми, и классэгъу-
хэми, нэхъыжьхэми а зэманхэм 
яфIэгъэщIэгъуэнт абы и Iуэху еп-
лъыкIэр наIуэу къызэригъэлъэ-
гъуэфыр. Уеблэмэ ди егъэджа-
кIуэхэми гулъытэ хэха хуащIырт 
Алексей. Гу лъыптэрт зэфIэкI зэ-
рыбгъэдэлъым, литературэм 
лъэба къуэ хэзычэнухэм зэра-
щыщым. Ар куэд еджэрт, школ про-
граммэм и мызакъуэу, совет, уры-
сей клас сикхэм я IэдакъэщIэкIхэри 
къы зэщIиубыдэу. 

ЩIэныгъэ нэхъыщхьэ зэдгъэ-
гъуэ тыхукIэ, тIэкIу зэпэIэщIэу 
дыщытами, зыкъом дэкIауэ дэ гъа-
щIэм дызэришэлIэжащ. Дызэ ры-
зэблагъэм, зы къуажэм дыкъызэ-
рыщыхъуам, зы школ къызэрыду-
хам и хьэтыркIэ, сэ набдзэгуб-
дзаплъэу сыкIэлъыплъэрт зы 
тхы гъэм адрейр кIэлъыкIуэу ду-
нейм къытехьэ и IэдакъэщIэкIхэм. 

Къулыкъу IэнатIэ зэмылIэужьы-
гъуэхэм сыщыпэрыта зэманхэм  дэ 
зэпымычу дызэрыщIащ, псом 
хуэмыдэу Къэрал Думэм и депута-
ту сыщыщыта илъэсхэм. Си гуапэ 
ищIат си дэIэпыкъуэгъуу лэжьэну 
арэзы щыхъуам. Илъэсиблым 
нэскIэ а къулыкъухэм дыщызэбгъэ-
дэтати, сыщыхуэмыарэза да къи-
къэ къыхэхуакъым. Абы и щIэны-
гъэр, Iуэхум фIыуэ зэрыхищIыкIыр 
си депутат IэнатIэм егъэлеяуэ сэ-
бэп къыщысхуэхъуащ. Хэхыныгъэ-
хэм, цIыхухэр къыщедгъэблагъэм, 
абыхэм зэрызыкъытхуагъазэхэр 
щызэпкърытхым, ахэр щыдгъэза-
щIэм и деж Алексей и чэнджэщ-
хэмрэ и Iуэху бгъэдыхьэкIэмрэ уа-

сэ зимыIэт. КъэтIэт зы Iуэху Iэпэдэ-
гъэлэл пхуищIынутэкъым, гунэсу 
пхыплъынут, щIиджыкIынут, хузэ-
фIэкIыу хилъхьэфынумкIи зыщыс-
хьыжынутэкъым.

Иджы, зэрыхуэзгъэфащэмкIэ, 
ахэр абы тынш дыдэу къехъулIэу 
къыщIэкIынутэкъым. Сыту жы-
пIэмэ, цIыхум япэмыжыжьэми, 
ипэ  кIэ ар зыпэрыта IэнатIэхэр           
тIэкIу нэгъуэщIт. Ауэ Правите-
льствэми нэгъуэщI IуэхущIапIэхэ-
ми я лэ жьакIуэхэм пщIэ зыхури- 
гъэ щIы фырт, и жыIэм къедаIуэрт. 

Алексей и унагъуэм сыщы-
гъуазэщ, и щхьэгъусэри и щIалэ-
хэри соцIыхури, псори тхьэм узэре-
лъэIунщ. И цIыхугъэкIэ, цIыху хэ-
тыкIэкIэ ар си ныбжьэгъум къи-
лэжьа насыпу къызолъытэ. Адрей  
и ныбжьэгъухэми хуэдэу, сэ сро-
гушхуэ абы къыдигъэкIа и тхылъхэм.

И Iуэху гуэр дигъэкIын щхьэкIэ 
зыпэрыт IэнатIэр зэи къэзымы-
гъэсэбэпа, цIыхухэм гуапэу яху-
щыт, зэпIэзэрыт, псэ къулей зиIэ 
Алексей зэи зэшыгъуэ ихуауэ си 
фIэщ хъуркъым. 

ТХЬЭГЪЭЗИТ Юрэ, КъБР-м и 
ТхакIуэхэм я зэгухьэныгъэм и прав-
ленэм и тхьэмадэ:

- ТхакIуэ гъуэ зэджэ, публицист, 
жылагъуэ лэ жьакIуэ Къущхьэунэ 
Алексей и лэжьэкIэр зыпэрыт Iэна-
тIэм гукIи-псэкIи бгъэдэт цIыхум и 
щапхъэ нэст. Ар зыцIыхуахэм ягу 
къинащ пэжым и телъхьэ, нэжэгу-
жагъ зэ пымыууэ зыдэплъагъу 
цIыху зэ пIэзэрыту.

Къущхьэунэм и къалэмыпэм къы-
щIэкIащ очерк, эссе, тхакIуэ цIэ-
рыIуэхэм ятеухуа тхыгъэ, рассказ, 
повесть куэд, ахэр зэрыт тхылъхэр 
тиражышхуэу Москварэ Налшыкрэ 
дунейм къыщытехьащ.

Абы и тхыгъэ нэхъыфIхэм лъаб-
жьэ яхуэхъуащ а зэманым жыла-
гъуэр нэхъ зыгъэпIейтейуэ щыта 
Iуэхугъуэхэр. Ахэр щапхъэ хъар-
зынэщ художественнэ тхыгъэм 
 игъуэтын хуей зыужьыныгъэр зы-
хуэдэн хуеймкIэ. 

КъызэгъэпэщакIуэ хъарзынэу 
 зэ рыщытым, цIыху хэтыкIэ зэри-      
щIэм и фIыгъэкIэ, Алексей хузэ-
фIэкIырт псалъэмакъ къызэрыкIын 
хуэдэ Iуэхухэр занщIэу зэтриуIэфIэн. 
Абы щыгъуэми, 70 гъэхэм уи гуп-
сысэкIэр наIуэу къэбгъэлъэгъуэну 
тынштэкъым. Нобэр къыздэсым 
къысхуэщIэркъым «Советская мо-
лодёжь» газетым и редак тору щы-
щытым, и лэжьакIуэхэм  совет цIыху 
екIуэлIапIэншэхэм  теухуа я тхыгъэ-
хэр тридзэну зэ рыхузэфIэкIар. Зэры-
гурыIуэгъуэщи, апхуэдэ тегушхуэ-
ныгъэ зэкъым, тIэукъым Къущхьэу-
нэм къы зэрылъыкъуэкIар. 

И тхыгъэхэм ящIэлъ гупсысэ 
 куум, цIыхур къызыхуигъэщIар 
гупсэхуу къызэритIэщIыфым къе-
гъэлъагъуэ Къущхьэунэ Алексей 
псалъэр IэкIуэлъакIуэу къэзыгъэ-
сэбэпыф тхакIуэ нэсхэм ящыщ  
зыуэ зэрыщытар. Абы и Iэда-
къэщIэкIхэр иджыпсту щIэбджы-
кIыжмэ, узэрызыщIагъэгуп сы сы-
жым къыдэкIуэу, нобэрей зэман 
 гугъум куэд щызэзыгъэ зэхуэн хуей 
ди гухэмрэ ди псэхэмрэ япсыхь. 

Зыгъэхьэзырар
ИСТЭПАН  Залинэщ. 

Гъатхэ псыдзэм пэщIэтыфын хуэдэу

Тегушхуэныгъэ ин зыхэлъа

Хэхъуэ мащIэ фIэкIа зимыIэ унагъуэхэм щапI, зи 
 ныбжьыр илъэси 8-м къыщыщIэдзауэ 17-м нэс   сабийхэм 
папщIэ ахъшэр иратын щIадзэнущ 2022 гъэм накъыгъэм 
и 1-м. Абы щыгъуэми пособиер хуагъэу вынущ мэ лы-
жьыхьым и 1-м щегъэжьауэ. Къапщтэмэ, лъэIу тхылъыр 
щатар накъыгъэм и 1-м иужькIэмэ,  унагъуэм зэуэ 
къыIэрыхьэнущ мазитI ахъшэр - мэ лыжьыхьымрэ на-
къыгъэмрэ хуэзэр, сабийм и ныбжьыр мэлыжьыхьым 
илъэси 8 ирикъуауэ щытмэ. 

ПОСОБИЕР хуагъэувыныр елъытащ унагъуэм и хэ-                     
хъуэр зыхуэдизым. Ахъшэр зратынухэм хеубыдэ уна-               
гъуэм  щыщ дэтхэнэми и хэхъуэр щIыналъэм цIыхур псэун 
папщIэ нэхъ мащIэ дыдэу зыхуеину щагъэувам нэмысмэ. 

Хэхъуэм елъытащ щIэуэ иратыну ахъшэр зыхуэдизыну- 
ри - сабийр ирипсэуну нэхъ мащIэу щIыналъэм щыгъэу-
вам  и  процент 50-м, 75-м е проценти 100-м нэсынкIэ                     
мэхъу. Къэбэрдей-Балъкъэрым ар сом 14368-рэ щохъу. 
Иратыну къащтэнур процент 50-рщ. Апхуэдэ ахъшэр хэту 
унагъуэм и хэхъуэр псэун папщIэ зы цIыхум тещIыхьам лъэ-
щIэмы хьэрэ - щIыналъэм сабийр псэун папщIэ зыхуеинум 
тещIыхьам и процент 75-р хуагъэувынущ. ИтIанэми, уна-
гъуэм и хэхъуэр цIыхур псэун папщIэ зыхуеинум нэмысрэ - 
 сабийм хухахынущ пособием и проценти 100-р. 

Фигу къэдгъэкIыжынщи, зи ныбжьыр илъэси 8-м 
къыщыщIэдзауэ 17-м нэс  сабийм  тещIыхьа  ахъшэр  иджы-
псту зратыр быныр зи закъуэу зыпI адэрщ е анэрщ икIи а 
пособиер щIыналъэм сабийм папщIэ нэхъ мащIэу щагъэу-
вам и процент 50-щ зэрыхъур. 

УФ-м  и енсэ фондым и къудамэу
КъБР-м щыIэм и пресс-IуэхущIапIэ.

Фэеплъыр хъумэныр цIы-
хум хузэфIэкIар мыкIуэ ды-
жын зыщI хабзэщ икIи блэ-
кIар нобэм щегъэпсэу, ку-
рыхыу хегъэт, и пэжыр 
 зэп хъуэкIынуи Iэмал къы уи-
тыркъым. Абы къытхэмы-
тыжхэр къыдегъэп сэ лъылIэ, 
я щIэиным Iыхьэгъу дахуи-
щIурэ, къагъэна Iущыгъэр 
гупсысэ къэгъэщIыпIэу  къы-  
  дитурэ. Мы тхыгъэр зы теухуа 
Iэщхьэмахуэ Даут  къигъэнар 
тхылърэ гупсысэ къудей-
къым, къыщIэнар нобэ 
адыгэбзэкIэ тхауэ дунейм 
къытехьэ тхылъхэр зыте-
щIыхьа алыфбейм и за къуэ-
къым. Абы къытхуигъэнащ 
цIыху щыпкъэр зэ рыщытын 
хуейм и щапхъэ нэсыр.

ДАУТ XX лIэщIыгъуэм и пэ-
щIэдзэхэм псэуа цIыху пэрыт-
хэм языхэзт, къигъэщIар ма-
щIэми, узэщIакIуэт, куэдым гу 
лъызытэ икIи куууэ пхыплъыф 
щIэныгъэлIт, егъэджакIуэт, 
щIэ ныгъэм гъуэгу езыт мето-
дист Iэзэт, адыгэм и гур еджэ-
ныгъэм хуигъэушын папщIэ 
бэм ялъэIэс жылагъуэ лэжьа-
кIуэт. Ауэ, нэхъыщхьэ ращи, 
Iэщ хьэмахуэ Даут нэ гъэсауэ 
цIыхут, къипсэлъми къилэжь-
ми цIыхугъэр лъабжьэ яхуи щIу, 
адыгагъэкIэ ипсыхьу.

Урыс-Кавказ зауэм и иужь-
рей илъэсхэм абазэхэхэр къа-
зэууэ тафэм къехыну къыщы-
пагъэувым, нэхъыбэм ар ямы-
дэу Хэкум икIын хуей хъуащ. 
Къэна мащIэ дыдэращ бгы- 
лъэ щIыпIэхэм къикIыурэ КIэ-
мыргуей губгъуэм къитIыс- 
хьэу  хуежьар. Куржыпсрэ 
Пшыхьэрэ я зэхуакум дэса 
къуа жэхэр  зэ пэмыжыжьэу 
 Хуарзэ псы хъуэ и ижьырабгъу 
лъэны къуэмкIэ хьэблэ-хьэб-
лэурэ  ще  тIысэхым, ахэр мащIэ-
мащIэурэ зэпыхьэжурэ нобэ 
Адыгэ Хэкужьым къина аба-
зэхэ жылагъуэ закъуэр - Хьэ-
курынэхьэблэр - 1862 гъэм 
(язы ны къуэ тхыгъэхэм къызэ-
ры  хэщымкIэ - 1863 гъэм) къэу-
нэхуащ. Зауэ кIыхьым и ма-
фIэсым къелу, лъэпкъ ма-        
щIэу къуажэм къэкIуэжахэм 
ящыщщ Iэщхьэмахуэ Хьэту-
хьэжыжьым и унагъуэр.

Хьэжыжьыр КъурIэн Iыхьлыт, 
диныр къабзэу зэрихьэрт, 
цIыхубэр ириущийуэ абы ири-
лажьэрт. Хьэрыпыбзэр фIы 
дыдэу ищIэрти, КъурIэным 
 къриджыкIар адыгэбзэкIэ зэ-
пигъэувэжурэ цIыхухэр иузэ-
щIырт. Тхьэмадэ жьакIэхум ит 
уазхэм динымрэ хабзэм-                       
рэ щызэпэщIигъэувэртэкъым, 
атIэ екIуу щызэхиухуанэрт, 
Тхьэм и хьэкъми темыкIыу, 
цIыхум я губгъэни къимыхьу.    
Гу зыкIуэцIылъыр и IэсагъкIэ 
къапщIэу жаIэ. И щIалэгъуэм 
сэшхуэр игъабзэу адэжь лъа-
хэм и хуитыныгъэм щIэбэна 
хьэжыжьыр, зэраIуэтэжымкIэ, 
щэхуу, ауэ пкъы щIэту пса-
лъэрт, апхуэдизкIэ зэпIэзэрыт-
ти, цIыхур зыщигъэукIытэрт. 
ГъащIэм и лъапIэныгъэ псори 
зыхэзыщIа Хьэту-хьэжыжьым и 
щыIэныгъэри и щIэныгъэри а 
лъапIэныгъэр хъума зэры-
хъуным, щIэблэм зэрабгъэ-
дилъ хьэным триухуащ. И унэр 
цIыху кIуапIэт - Iэгъуэблагъэм 
исым я быныр КъурIэн ири-
гъэджэну лъэIуакIуэ къыхуэ-
кIуэрт икIи ар ущиякIуи гъэ-
сакIуи куэдым яхуэхъуащ. 

Хьэту-хьэжыжьым и къуэ 
Алий-ефэндыри цIэрыIуэу 
 щытащ. Хуарзэрэ Хуэдзрэ я зэ-
хуакум адыгэ къуажэ щIагъуэ 
исауэ къыщIэкIынкъым абы и 
хъыбар щызэхамыха. Ар еджа-
гъэшхуэт, Самарканд дэт дин 
университетыр къиухат, шэри-
хьэт щIэныгъэхэм нэмыщI, 
есэпым, астрономием, физи-
кэм, химием, географием 
фIыуэ хищIыкIырт. Ефэнды 
 къалэнхэм къадэкIуэу, Алий 
егъэджэныгъэми пыщIат. Хьэ-
курынэхьэблэ 1895 гъэм къы-
щызэIуаха, пащтыхь Николай 
ЕтIуанэм и цIэр зезыхьэ еджа-
пIэм дин щIэныгъэхэмрэ есэ-
пымкIэ егъэджакIуэу щы лэ-
жьащ. Зы класс фIэкIа ще-
мыджэу къызэIуаха еджа-              
пIэр 1898 гъэм класситI 
(иу жьым - классиплI) пэщIэдзэ 
училищэ ящIыжауэ щытащ. 
Аращ щеджари щIэныгъэм   
япэ лъэбакъуэхэр щыхачари 
япэ адыгэ усакIуэ икIи уэрэ-       
дус КIубэ Шэхьбан, япэ адыгэ 
драматург икIи журналист 
Куэбл Билъостэн, япэ адыгэ 
бзэщIэныгъэ лэжьакIуэ Iэщ-
хьэмахуэ Даут, нэгъуэщIхэри. 
Псори япэщ… 

Алий цIыхубэм къахэмыкIыу 
яхэтт, къахыхьа лъэпкъыш-
хуэм и хабзэмрэ и дуней те-
тыкIэмрэ екIун папщIэ, я бы-
ныр ирагъэджэну къыхури-
джэу. Дунейм зэрызихъуэжыр 
Алий фIыуэ къыгурыIуэу арауэ 
къыщIэкIынт, езым и лъху-
гъэхэм ябгъэдилъхьа дин щIэ-
ныгъэм нэмыщI, дунеягъэ 
щIэныгъи яритыну щIыхущIэ-
къуар, а лъэхъэнэм зэрыжаIэу 
щытащи, «урыс тхылъ» яIэ-
щIилъхьэну иужь щIитар. 
Адыгэхэр дунеишхуэм хуэкIуэ 
гъуэгум щIэныгъэм фIэкIа 
 нэгъуэщIым зэрытримышэ- 
нур Алий-ефэндым фIы ды-       
дэу зэхищIыкIащ, а гупсысэм 

Лъагъуэхэмрэ зекIуапIэхэмрэ
(Япэ адыгэ бзэщIэныгъэ лэжьакIуэ Iэщхьэмахуэ Даут

къызэралъхурэ илъэси 125-рэ ирокъу)

тетущ и быныр зэригъэсари.
Лъэужь дахэ къэзыгъэна 

Iэщхьэмахуэ зэадэзэкъуэм ап-
хуэдэу шэщIауэ дащIытеп сэ-
лъыхьыр абыхэм къащIэхъуа 
 Даути и гъащIэр а жьауэм щIэ-
кIынкIэ Iэмал зэримыIар кърид-
гъэлъэгъуэн щхьэкIэщ. ЦIыхур 
цIыху щIыжщ, жаIэ. Даут зэхи-
хамрэ илъэгъуамрэ лъагъуэ ху- 
хашащ, псэухуи абы текIакъым 
икIи хуэпэжащ, уеблэмэ а лъа-
гъуэм гъуэгушхуэу зригъэуб-
гъуащ.

Адыгэбзэр щIэныгъэ утыкум 
изыхьа, адыгэ бзэщIэныгъэм псы-
пэхэш хуэхъуа Iэщхьэмахуэ Даут 
Алий и къуэр 1897 гъэм мэлы-
жьыхьым и 10-м Хьэкурынэхьэб-
лэ къыщалъхуащ. Даут зэрыгу-
рыхуэр псоми пасэ дыдэу нэры-
лъагъу ящищIат жэщым уафэ-
гум къитIысхьэ вагъуэхэм я           
цIэхэр адыгэбзэкIэ жиIэу, дунейм 
и щытыкIэнур абыхэм епха нэ-
щэнэхэмкIэ къиIуэтэжу нэ-
хъыжьхэм щызахригъэхам щы-
гъуэ. Даут къуажэм дэт пэщIэдзэ 
еджапIэм 1907 - 1911 гъэхэм щIэ-
сащ. Ар къиуха нэужь, Уфа дэт 
мыдрисэм щIэтIысхьащ, хьэры-
пыбзэми шэрихьэт щIэныгъэ   
зыбжанэми абдеж щыгъуазэ 
 щыхъуащ. Даут, а зэреджэм 
хуэдэурэ, урысыбзэри фIыуэ зри-
гъэщIащ. Щалъхуа лъахэм къи-
гъэзэжа нэужь, 1918 гъэм адыгэб-
зэмрэ литературэмкIэ егъэджа-
кIуэхэм папщIэ къызэрагъэпэща 
зы илъэс курсым ар ирагъэбла-
гъэ, хъарзынэуи къеух. АдэкIэ 
 Даут и лэжьыгъэр Iуащхьэ щы-
гум дэкIым хуэдэу екIуэкIащ: 1919 
- 1925 гъэхэм Хьэкурынэхьэблэ 
дэт пэщIэдзэ училищэм адыгэб-
зэмкIэ егъэджакIуэу щылэжьащ, 
а IэнатIэм здыпэрытым япэщIы-
кIэ Мейкъуапэ щIыналъэм, итIа-
нэ Адыгэ Хэкум егъэджэны-           
гъэмкIэ и къулыкъущIапIэхэм 
адыгэ къуажэхэм дэт еджапIэ- 
хэм я инспектор-методисту Iуэху 
щи щIащ. Зи IэщIагъэм фIыуэ 
хэзыщIыкI, къыхилъхьэ жэрдэм-
хэм ехъулIэ Даут куэд дэмыкIыу 
ягъэув езыр щеджа еджапIэм и 
унафэщIу.  Iэщхьэмахуэр  ящыщщ 
а илъэсхэм лъэпкъ еджапIэхэм 
зэрызаубгъуар, егъэджакIуэу лэ-
жьэну хуейхэм я бжыгъэми зэ - 
 ры хэхъуар зи фIыщIэхэм.

Лэжьыгъэр ежьауэ екIуэкI пэт-
ми, нэсу къызэгъэпэщатэкъым: 
егъэджакIуэхэр зэрахуримыкъум 
нэмыщI, Даут зыхищIэрт еджэ-
ныгъэр Iэмал убзыхуахэмрэ 
 бгъэ дыхьэкIэ зэмылIэужьыгъуэ-
хэмрэ зэрыхуэныкъуэр, зэреджэн 
тхылъхэм методикэ хабзэхэр 
 къазэремэщIэкIыр, тхыбзэми тхэ-
кIэми щыщIэныгъэ зыкъом зэ-
риIэр. Езыр гугъу ехьми, и гъуэгум 
иужькIэ кърикIуэнухэм яритыну 
тыншыгъуэр къызэригъэпэщы- 
ну, абы ехьэлIауэ лъэкIи къимы-
гъэнэну Даут, и ныбжьэгъуу щы-
тахэм зэрыжаIэжымкIэ, абы 
 щыгъуэщ игу щрилъхьэпар.

Iэщхьэмахуэ Даут Мэзкуу дэт, 
СССР-м и КъуэкIыпIэ щIына-
лъэхэм щыпсэу лъэпкъхэм я 
 щэнхабзэхэр зыдж щIэныгъэ-
къэхутакIуэ институтым кавка-
зыбзэхэмкIэ и кафедрэм и ас-
пирантурэм 1925 гъэм щIэтIыс-
хьащ. Ар щеджащ академик  
Марр Николай, профессорхэу 
 Мещанинов Иванрэ Яковлев 
 Николайрэ я деж. Абыхэм я фIы-
гъэкIэ Даут бзэщIэныгъэм ди-
хьэхащ. ЩIалэщIэм пщэрылъ 
къыщащI Iуэхугъуэхэм жэуап-
лыныгъэ хэлъу зэрабгъэды хьэм, 
сыт хуэдэ лэжьыгъэри жану зэри-
гъэзащIэм егъэджакIуэхэм щIэх 
гу лъатащ. Даут бзэхэм я щэхухэр 
зригъащIэ къудейм къы щы-
мыувыIэу, бзэхэм я щапхъэ зыб-
жанэ зэрилъытырт. Тхыбзэ 
 зы  гъуэта жыIэкIэм къыдэкIуэу, 
Даут мыхьэнэшхуэ яритырт щIы-
пIэ псэлъэкIэхэм. Бзэхабзэхэм 
мыгурыIуэгъуэу яхэтыр зэхэпщIы-
кIыну ухущIэкъумэ, жэуапыр диа-
лектхэм я деж къыщылъыхъуэн 
хуейуэ иукъуэдийрт щIэныгъэлI 
ныбжьыщIэм. ИкIи ар абы фIы 
дыдэу къехъулIэрт. Даут къы -

далъ хуа бзэм и псэлъэкIэ зэмы-
лIэу жьыгъуэхэр нэсу зэрищIэм, 
бзэхэр зэгъэпщэнымкIэ иIэ наб-
дзэгубдзаплъагъэр зэрыгъунэн-
шэм Яковлев Николай гу лъи-
мытэу къэнакъым. Аращ адыгэ 
щIалэр дуней псом щыцIэрыIуэ 
профессорым аспиранту къы-
щIищтари. Аспирантурэм зды-
щIэсым, Даут Мэзкуу дэт, Къуэ-
кIыпIэм щыпсэу лъэпкъхэм я 
 Коммунист университетым щIэс 
адыгэхэм я анэдэлъхубзэмрэ 
 литературэмкIэ лекцэ къахуе-
джэуи щытащ.

Аспирантурэр 1929 гъэм къиух-
ри, Даут Адыгейм ЛъахэхутэмкIэ  
и щIэныгъэ-къэхутакIуэ институ-
тым щIэныгъэ секретару къигъэ-
зэ жащ, куэд дэмыкIыуи уна-
фэщIым щIэныгъэмкIэ и къуэ-     
дзэ къалэнри къыхуагъэфэщащ. 
А IэнатIэм дэщIыгъуу Даут Мей-
къуапэ дэт, ЕгъэджакIуэхэр ща-
гъэхьэзыр училищэми щригъэ-
джащ.

1931 - 1937 гъэхэм Iэщхьэмахуэ 
Даут Краснодар дэт, Егъэджа-
кIуэхэр щагъэхьэзыр институтым 
адыгэбзэмрэ литературэмкIэ и 
кафедрэм и унафэщIу лэжьащ. 
IэнатIэр къыхуагъэфэщэн ипэкIэ 
адыгэбзэр джыным, абы алыф-
бей хузэхэгъэувэным, зэреджэн 
тхылъхэмрэ методикэ чэнджэщ-
хэмрэ гъэхьэзырыным хуищIа 
хэлъхьэныгъэр къелъытэри, Даут 
1933 гъэм АттестацэмкIэ къэп щы-
такIуэ гуп нэхъыщхьэм (ВАК-м) 
доцент цIэр къыхуегъэфащэ. 
Адыгэхэм ящыщу а цIэр япэу 
 зратар Iэщхьэмахуэ Даутщ.

Даут, зэрыригъаджэм хуэдэу-
рэ, и гуащIэр ирехьэлIэри, нэхъ 
 гушхуауэ цIыкIухэр зэреджэну 
тхылъхэр зэхилъхьэу, егъэджа-
кIуэхэм дэIэпыкъуэгъу яхуэхъуну 
методикэ чэнджэщхэр зэхигъэу-
вэу хуожьэ икIи зэпыу имыIэу а 
 лэ жьыгъэр ирехьэкI. Арыххэу, 
ХьэтIохъущокъуэ Къазий, Бырсей 
Умар,  Анчокъуэ Хьэжбэч, Бе-
кIухъу Ахьмэд, Цагъуэ Нурий, 
ЩэрэлIокъуэ Талъостэн, Хъуран 
Батий сымэ ягъэтIылъа лъаб-
жьэр къыдэзыщIеяри, лъэпкъ 
щэнгъасэр щIэныгъэ гъуэгу те-
зышари Iэщхьэмахуэ Даутщ.

Iэщхьэмахуэр, Краснодар зэры-
щыIэм хуэдэурэ, 1933 - 1941 гъэхэм 
Мейкъуапэ дэт щIэныгъэ-къэ-
хутакIуэ институтым и щIэныгъэ 
лэжьакIуэ пашэуи, адыгэбзэмкIэ 
и къудамэм и унафэщIуи лэ-
жьащ. Абы и фIыщIэ хэлъщ а щIэ-
ныгъэ IуэхущIапIэм и фIэщыгъэ-
ми и мыхьэнэми зэрызихъуэ - 
жам. Iэщхьэмахуэ Даут, Нэмы-
тIокъуэ Исуф, КIэрашэ Тембот 
сымэ къыхалъхьа жэрдэмым 
ипкъ иткIэ, ар 1934 гъэм фокIа-
дэм и 26-м Щэнхабзэ ухуэны-
гъэмкIэ щIэныгъэ-къэхутакIуэ 
 институт мэхъу. ЕтIуанэ дунейпсо 
зауэр къэхъеиным ипэ инсти-
тутым адыгэбзэмрэ IуэрыIуа-
тэмрэ ехьэлIа лэжьыгъэ 22-рэ 
къыдигъэкIауэ щытащ, бжыгъэкIэ 
мин 70-м нызэрыхьэсу.

Даут 1941 - 1942 гъэхэм егъэджа-
кIуэхэр щагъэхьэзыр институтым 
и унафэщIым и къуэдзэу, и узын-

шагъэр щхьэусыгъуэу а IэнатIэм 
текIа нэужь, 1946 гъэ пщIондэ 
адыгэбзэмрэ литературэмкIэ 
 кафедрэм и унафэщIу лэжьащ.

Iэщхьэмахуэ Даут хьэлъэу сы-
мэджа нэужь, и ныбжьыр илъэс 
49-м иту 1946 гъэм бадзэуэгъуэм   
и 26-м дунейм ехыжащ.

*   *   *

АНЭДЭЛЪХУБЗЭР, лъэпкъ 
 хабзэхэр, дуней зэхэщIыкIыр 
 хъума хъуным ирипIейтейуэ,  абы 
и гъащIэр щхьэузыхь хуищIу лъэ-
хъэнэ къэс цIыху къегъэщI. 
Апхуэдэхэм ящыщт Iэщхьэма-
хуэр. Адыгэхэм я гупэр щIэны-
гъэм хуагъэзэн, я щэнхабзэм 
 зрагъэIэтын папщIэ абы лъэкI 
 къигъэнакъым.

Даут дунейм къыщытехьар 
лъэпкъитIым я щэнхабзэ къуэпс-
хэм зыщызэрашэкI лъэхъэни-
тIым я зэблэкIыгъуэрщ. Япэ ита 
узэщIакIуэхэм сыт хуэдиз лэ-
жьыгъэфI къызэрамынэкIами, 
абы хэм заубгъуну, цIыхубэм 
 ялъэIэсыну хэкIыпIэхэр щыIэ 
 щыхъуар 1917 гъэм и ужькIэщ. 

ТхэкIи еджэкIи зымыщIэ лъэп-
къым пIалъэ кIэщIым къриубыдэу 
ар ебгъэщIэну тынштэкъым. 
ЦIыкIухэр иреджэну Iэщхьэма-
хуэм къыдигъэкIар «Лъагъуэ» 
зыфIища тхылъращ. Ар дунейм 
къыщытехьар 1926 гъэрщ, зыте-
щIыхьари  хьэрып хьэрфхэрт. 
 Даут аспирантурэм щIэсу зи  ужь 
ихьа Iуэхур зы тхылъкIэ зэфIэкIа-
къым: япэ классым къыщри-
гъажьэри, илъэс къэс хигъа-
хъуэурэ класс нэхъыжьхэм нэсу 
зэхигъэуващ. Адыгэбзэр 1 - 7-нэ 
классхэм щIэсхэм зэраджыну           
япэ тхылъхэри зэхэзылъхьауэ 
 щы тар Даутщ. Псалъэм къы-
дэкIуэу къыхэдгъэщынщи, Ады-
гейми, Къэбэрдей-Балъкъэр-      
ми, Къэрэшей-Шэрджэсми но-
бэр къыздэсым адыгэбзэр зэ-
рыщ  рагъэдж тхылъхэм я 
зэ   хэлъыкIэ-гъэпсыкIэм и жып-
хъэр къыхэзылъхьар Iэщхьэма-
хуэ Даутщ. Адыгэ сабийхэм 1928 
гъэ пщIондэ я анэдэлъхубзэр зэ-
рызрагъэщIар мы тхылъхэм- 
кIэщ.

Iэщхьэмахуэм еджапIэхэм пап-
щIэ зэхилъхьа тхылъхэм зы хьэ-
лэмэтагъ гуэр яIэщ, гулъытэншэ 
пщIы мыхъуну. Адыгэбзэм зри-
гъэужьыну зэрыхущIэкъур кърип-
щIэу Даут IэмалитI и лэжьыгъэ-
хэм къыщигъэсэбэпырт: япэрауэ, 
языныкъуэ псалъэхэм мыхьэ-
нэщIэ яритырт, етIуанэрауэ, щIэ-
ныгъэм и бзэр къриIуэтэну ады-
гэбзэр щыхуримыкъум деж, фIэ-
щыгъэхэр занщIэу зэридзэкIырт. 
Адыгэбзэ щIэныгъэм щызэрахьэ 
«лъабжьэ», «щхьэ», «пкъыгъуэ», 
«унафэ», «хабзэ», нэгъуэщI куэд-
ми грамматикэ мыхьэнэ езытар 
Даутщ. Абы къищынэмыщIауэ, я 
къэунэхукIэ хъуам дыщIэмыуп-
щIэу шэщIауэ бзэм щызетхьэ 
«щыIэцIэ», «плъыфэцIэ», «цIэпа-
пщIэ», «бзэщIэныгъэ», «закъуэ/ 
куэд бжыгъэ», «глагол лъэIэс/ 
лъэмыIэс», «макъзешэ», нэ-
гъуэщI куэд дыдэри зэридзэ-       

кIыу адыгэбзэм къыхэзылъхьари 
аращ.

КIахэ адыгэ тхыбзэр зыте-
щIыхьа хьэрып хьэрфхэм те -      
кIыу латин тхэкIэм хуэкIуэн хуейуэ 
1928 гъэм къэрал унафэ къы-
щыдэкIым, Iэщхьэмахуэм и 
акъылрэ зэхэщIыкIрэ хилъхьащ 
алыфбеищIэм и зэхэлъхьэнми. 
Латин дамыгъэхэр тегъэщIапIэ 
зыщI адыгэ алфавитыщIэр зэ-
хэзылъхьар Даут аспирантурэм 
щыщеджэм и щIэныгъэ унафэщIу 
щыта профессор Яковлев Нико-
лайщ. Тхыбзэм  лъабжьэ хуэхъуа 
кIэмыргуей псэлъэкIэм и макъхэр 
убзыхуным, абы диалект нэщэнэу 
хэлъ хэр зэдай щIыным ехьэлIауэ 
 Яков левым дэIэпыкъуэгъушхуэ 
хуэ хъуащ Iэщхьэмахуэр. Алфави-
тыщIэм сыт хуэдиз щыщIэныгъэ 
имыIами, жьым куэдкIэ ефIэ-
кIырт, макъ пыухыкIам хуагъэув 
хьэрфыр нэхъ теубыдауэ зэры-
щытымкIэ, тхыкIэри нэхъ IупщI 
зэрыхъуамкIэ. Латин лъапсэ зиIэ 
алыфбеймкIэ художественнэ 
 тхы гъэхэр, методикэ лэжьыгъэ- 
х эр, газетхэр, журналхэр уэру къы-
дэкIыу щытащ.

ЦIыкIухэр зэреджэну тхылъхэр 
щызэхигъэувэм, Iэщхьэмахуэр 
мызэ-мытIэу Iууащ тхыкIэм ехьэ-
лIа Iуэхугъуэ зэхэмыбзхэм. Аращ 
ар абы иужь ихьэу, 1934 гъэм 
«Адыгэбзэ пэжырытхэм и зэхэ-
гъэувэкIэм теухуа Iуэхугъуэхэр» 
зы фIища лэжьыгъэр щIигъэ-
хьэзырар.

АрщхьэкIэ адыгэбзэ алфави-
тыр аргуэрым зэхэзедзэн хъуащ: 
иджы ар урыс хьэрфхэм тегъэу-
вэн хуейт. Профессор Яков-           
лев Николай и гъусэу 1937 гъэм 
Iэщхьэмахуэ Даут а къалэным 
яужь ихьэри, мыбзаджэу зэфIи-
хащ. А алфавитращ нобэр къыз-
дэсым кIахэ адыгэбзэр зыте-        
тыр. АлыфбеищIэм утыку зэри-
гъуэту, Iэщхьэмахуэ Даут адыгэ 
пэжырытхэм ехьэлIа Iуэхугъуэхэр 
зыубзыху къэхутэныгъэшхуэ, 
«Адыгэ орфографиер» зыфIи-
щар, 1938 гъэм къыдигъэкIащ. 
Абы къыщыхьа Iуэхугъуэ зыб-
жанэмкIэ еплъыкIэ зэхуэмыдэ-
хэр щыIэми, а пэжырытхэ хабзэ-
хэращ кIахэ тхыбзэр иджыри 
зэрыгъуазэр, и пщIэри зымащIэ-
кIэ къелъэхъшэхакъым.

Адыгэбзэ егъэджэныгъэм и 
 мызакъуэу, Iэщхьэмахуэм ады-
гэбзэ щIэныгъэм хэлъхьэ ны-
гъэшхуэ хуищIащ. Яковлевым и 
гъусэу 1930 гъэм абы къы-
дигъэкIащ «Курыт еджапIэхэм 
 папщIэ кIахэ адыгэбзэм и 
 грамматикэ кIэщI» («Краткая 
грамматика адыгейского языка 
(кяхского) для школы и са-
мообразовани я») къэхутэны-
гъэр. Гулъытэ зымыгъуэта, 
арэзы укъэзымыщI Iуэхугъуэ 
зыб жанэм хэплъэжу щызэра-
хъуэкIыжа хуэдэу къэ лъагъуэ-
ми, 1941 гъэм абыхэм 
 къы  дагъэкIыжа «КIахэ адыгэ 
 ли тературэбзэм и грамматикэ» 
(«Грамматика адыгейского ли-
тературного языка») сыт и лъэ-
ныкъуэкIи къэхутэныгъэщIэт, 
бзэ щIэныгъэм и Iыхьэхэр IупщIу 
къыщыхэгъэкIауэ. ЩIэныгъэ и 
лъэныкъуэкIэ япэ дыдэу абы 
щызэпкърыха хъуат макъхэм, 
пса лъэ къэгъэщIыкIэм, псалъэ 
зэхъуэкIыкIэм, синтаксисым, 
 лек сикэм епха Iуэхугъуэхэр. Мы-
бырэ илъэс зыбжанэ дэкIыу 
Яковлевым 1948 гъэм къыди-
гъэкIа «Къэбэрдей адыгэ лите-
ратурэбзэм и грамматикэ» («Гра-
мматика кабардино-черкесско-
го литературного языка») 
 лэ жьыгъэмрэ лъэпкъ бзэ щIэ-
ныгъэм иужькIэ щекIуэкIа сыт 
хуэдэ къэ хутэныгъэми лъабжьэ 
быдэ яхуэхъуащ. Абы зы шэч 
хэлъкъым.

Адыгэ диалектхэр къэзыхутэ, я 
уней щхьэхуэныгъэхэр зэпкъ-
рызых япэ лэжьыгъэр зи Iэда-           
къэ къыщIэкIари Даутщ. Адыгэб-
зэм и япэ пэжырытхэ псалъа- 
лъэр зэхэзыгъэувари аращ. Ар 
1940 гъэм дунейм къытехьауэ 
 щытащ. Щэней къыдэкIа псалъа-
лъэм и къалэн нэхъыщхьэр 
 игъэзэщIауэ жыпIэ хъунущ: кIахэ 
адыгэ литературэбзэр зы жып- 
хъэ иригъэуващ, зы тхэкIэ хаб-      
зэм хуишащ.

Iэщхьэмахуэр псэуху лъэпкъ 
щIэныгъэм хуэлэжьащ. Нэхъы-
жьыфIхэр къигъэпсалъэу абы 
 итхыжа IуэрыIуатэхэр куэд дыдэ 
мэхъу, я тхыжыкIэкIи я зэгъэ-
зэхуэкIэкIи IуэрыIуатэ щIэны- 
гъэм дежкIэ щапхъэ узыншэ 
 ирикъуу. Сымаджэ хьэлъэу зды-
хэлъым абы зы илъэсым и 
кIуэцIкIэ хузэфIэкIащ «Адыгэб-
зэм и букварри», 1 - 4-нэ классхэр 
адыгэбзэмрэ литературэмкIэ 
зэреджэну тхылъхэри, ахэр зэ-
раджыну программэхэри, мето-
дикэ чэнджэщхэри щIэуэ зэхилъ-
хьэу къыдигъэкIыжын. Мис ап-
хуэдэу гумызагъэт ар.

Iэщхьэмахуэ Даут лъэужь дахэ 
къигъэнащ. КIэщIми, гъуэгуанэ 
дахэ къикIуащ, къызыхэкIа лъэп-
къым щхьэузыхь зыхуищIу, ифI 
зыхэлъыр илэжьу. Мы тхыгъэм 
къытхузэщIегъэубыдэфакъым 
абы лъэкIа псори, ауэ нахуэр зыщ 
- Даут и цIэр адыгэ щIэныгъэми 
лъэпкъ щэнхабзэми мыкIуэдыжы-
ну къыхэнащ, дэри ди хьэкъщ 
адыгэлIыр зрикIуа  лъагъуэхэмрэ 
зекIуапIэхэмрэ   дрикIуэну, и хъуэп-
сапIэхэм    ди щIэблэр ирищIэтпIы-
кIыну.

ТАБЫЩ Мурат,
«Адыгэ псалъэ» газетым

и щIэныгъэ обозреватель.

ЛъэIу  тхылъхэр 
накъыгъэм  и  1-м 

щегъэжьауэ  Iахынущ

ЩIыуэпсым епха ныкъусаныгъэхэм ящыщу щIым 
ехьэлIар япэ нэхъ игъэщыпхъэт. Сыту жыпIэмэ, ижь-
ижьыж лъандэрэ цIыхум и псэукIэри, щыIэкIэри, гъа-
щIэри абы епхауэ дыкъогъуэгурыкIуэ. 

ЕЗЫ щIым и фIагъыр и пшэрагъыр аращ. Иужьрей             
илъэс 20 - 30-м къэралыр абы емылэжьауэ жыпIэ хъу-    
нущ, япэхэм елъытауэ. КъищынэмыщIауэ, ди гъавэ 
 щIапIэхэм я процент 60-р псымрэ жьыбгъэмрэ къаруун-           
шэ ящIащ. Къэбэрдей-Балъкъэрым аращ и натIэр хъуар - 
езы щIыр гъэпшэрыным гулъытэ хуамыщIу, гъавэр нэ-
хъыбэу кърахьэлIэжыным нэхъ тегъэщIауэ хущхъуэ зэ-
мылIэужьыгъуэхэр къагъэсэбэпурэ, щIыр мыхьэнэншэ 
 хъуащ. Къыхэгъэщыпхъэщ къэралми цIыхуми абы гулъытэ 
зэрыхуамыщIыххэр. Сыт-тIэ щIым мыхьэнэуэ иIэр, ди гъа-
щIэр абы сыткIэ елъыта?

Мэкъумэш щIэныгъэхэм я доктор, профессор, 
 КъБКъМУ-м и егъэджакIуэ Къумахуэ Владимир жеIэ:

- ЩIыр а дэ тлъагъум и закъуэ мыхъуу, къат зыбжанэу 
зэтелъщ. Ауэ дызытепсэлъыхь, урысыбзэкIэ «почва» жы-
хуэтIэжыр, къэкIыгъэ хэпсэмэ къыщыкI, щыбагъуэ, пшэ-
рагъ псори зыщIэлъ щIыгулъращ. ЩIыр дуней псом щы-
зэхуэдэкъым, щIы пшэрым и IувагъкIи зыкъым. Псалъэм 
папщIэ, ди щIыналъэм и закъуэ къапщтэмэ, сантиметри 
160-м къыщыщIэдзауэ метри 3-м нэсу апхуэдэщ. Псом 
 нэхърэ щIы нэхъ пшэр дыдэу къалъытар Кубаным ейращ. 
Мис ар метри 3-м нос. ЩIыр зыхуей хуэзэн папщIэ, къыпкъ-
рахым хуэдиз къару, гуащIэ хэлъхьэжыпхъэщ. Ар дауэ 
жыпIэмэ - щIыгъэпшэр хэлъхьэн хуейуэ аращ. ЕтIуанэ рауэ, 
тэмэму, пэжу вапхъэщ. Ещанэрауэ, псы къыIэрыхьэми 
куэд иIыгъщ.

ЩIым и зэхэлъыкIэр елъытащ а щIыпIэм пасэрейм щыIа 
псэущхьэхэм, бгы и гъунэгъу-пэжыжьэми,  къи нэмыщI 
куэдми. Къыхэгъэщыпхъэщ щIым и нэхъыбапIэр минерал-
кIэ зэрызэхэлъыр. Ар нэхъ жьыху, и зэхэлъыкIэкIи нэхъ къу-
лейщ, нэхъ пшэрщ. Ауэ улъииныгъэр къыщылъэIэскIэ япэу 
кIуэщIри а минералхэращ. Абыхэм ящыщщ оливиныр, ам-
фиболэхэр, пирексенхэр, нефелиныр. Полевой шпаткIэ 
дызэджэр нэхъ къызэтонэ икIи щIым и проценти 10 - 15-р 
еубыд.

Апхуэдэу щIым куэду хэлъщ органическэ пкъыгъуэхэр. 
Органикэ хъужыр щIым лIауэ щIэлъ псэущхьэхэмрэ къэ-
кIыгъэхэмрэ къагъэщIыж липидхэр, углеводхэр, пигмент-
хэр, лигниныр, флавоноидхэр, воскыр, сагъыз жыхуэтIэхэ-
ращ. ЗэрыгурыIуэгъуэщи, щIым и зэхэлъыкIэкIэ гугъу 
дыдэщ, абы хэлъ жьым хеубыдэ кислород, углекислэ            
газ, сероводород, азот, къинэмыщIхэри. 

Мыбдеж зы щапхъэ къэтхьынщ. 1985 гъэм республикэм 
ди щIым щIыгъэпшэру тонн мелуанрэ ныкъуэрэ халъхьэу 
щытащ, ауэ 2007 гъэм а бжыгъэр куэдкIэ нэхъ мащIэ                    
хъуащ. Тонн мини 100-м нэс-нэмысми арат. ЗэрыгурыIуэ-
гъуэщи, аращ ди щIыр тхьэмыщкIэ щIэхъуар. Абы къи-
щынэмыщIа, зэран мэхъу гъавэр бэв зыщI хущхъуэхэр. 
Псалъэм папщIэ, нитратхэр. Дунейпсо кIэлъыплъыны-
гъэхэм къызэрагъэлъэгъуамкIэ, щIыр зыхуей хуэзэн 
 папщIэ, экономикэкIи, администрацэкIи, хабзэ и лъэ-
ныкъуэкIи зэхуэгъэкIуэн, къэралым унафэ гуэр къищтэн 
 хуейщ. 

«ЩIыр ди къулеигъэ нэхъыщхьэщ, къарущ, гъащIэр 
 епхащ. Ар зыхуей хуэмызэмэ, лъэпкъыр кIуэдыжыгъуэ 
ихуэнущ», - жиIат щIэныгъэлI Либих. Дэтхэнэ мэ къу-
мэшыщIэри нобэрей махуэщ зэрыпсэур, къэкIуэнум егуп-
сы сыркъым, зы телажьэ щIым и щытыкIэмкIэ зыми и пащ-
хьэ жэуап щихьыркъым. Аращ дэ ди щыуагъэр.

Сыт дэ нобэ ди Iэмалыр мы Iуэхум теухуауэ?
- Псалъэм папщIэ, США-м илъэс 70 хъуауэ щIыр хъумэ-

ным хуэгъэпса IуэхущIапIэ щолажьэ, - пещэ Къумахуэм. - 
Абы и IуэхущIафэхэм хохьэ мэкъумэшыщIэхэм я лэжьы-
гъэм кIэлъыплъыныр, я къалэнхэри залымыгъэкIэ егъэгъэ-
зэщIэныр. Апхуэдэ щIыкIэкIэ а къэралым и щIыр улъиины-
гъэм щихъумэфащ. Ди щIыналъэм утепсэлъыхьмэ, 
нобэкIэ щIыпIэ нэхъ махэ дыдэхэм ящыщщ Май, Прох-
ладнэ куейхэм я щIыр. Абыхэм нэхъ къахуэтыр сыт жыпIэмэ 
- фосфоррэ калийрэщ. Фосфорыр къэкIыгъэхэм я шхыны-
гъуэ нэхъыщхьэ дыдэщи, нэхъ псынщIэу къы хелъэсыкI, 
езыр-езыру щIым къызэрыщымыхъужы фым къыхэкIыуи, 
зэпымычу хэлъхьэн хуейщ. Апхуэдэщ  калийм и Iуэхури. Ка-
лийр нэхъ элемент тыншщ фосфорым елъытауэ, зэ 
щIэплъхьамэ, псынщIэу зеубгъу, щIым куууэ хохьэ, ауэ ири-
мыкъурэ - щIым и пшэрагъым йофыкI. 

Экологхэм быдэу я фIэщ мэхъу: куэд мыщIэу щIым теу- 
хуа Iуэхур мыхьэнэ нэхъ зиIэхэм къахыхьэнущ, ди гъа-щIэр 
абы елъытауэ зэрыщытыр къагурыIуэмэ. Гуапэ зэрыхъун-
щи, ди республикэм иIэщ ар щадж еджапIэ  нэхъыщхьэ. 
КъБКъМУ-м къыщыщIагъэкI IэщIагъэлI лъэщ хэр. Къума-
хуэм зэрыжиIэмкIэ, мы IуэхумкIэ литературэ куэд ща-
гъэхьэзыр къудамэм, щIэныгъэшхуэхэр зрагъэ гъуэт, 
дяпэкIи ахэр къыщагъэсэбэпын зэман къызэры кIуэнуми 
шэч къытрихьэркъым. 

Епсэлъар
ФЫРЭ Анфисэщ.

ЩIым  пщIэ  хуэдвгъэщI!

Лъагъуэхэмрэ зекIуапIэхэмрэ

